
Yanvarın 27-də Azərbaycanın İrandakı səfirliyinə edilən terror hücumu bütün dünyanın 
diqqət mərkəzindədir. Hücum nəticəsində səfirliyin təhlükəsizlik xidmətinin rəhbərinin 
şəhid edilməsi,  iki əməkdaşın isə yaralanması faktı Azərbaycanda ciddi qəzəb və qınağa 
səbəb olub. 

İranın asayiş əməkdaşlarının terrorçu-
nun zərərsizləşdirilməsi istiqamətində heç bir 
addım atmaması, sadəcə olaraq, tamaşaçı 
mövqeyində dayanması məlum terror aktının 
rəsmi Tehran tərəfindən planlaşdırıldığı ehtima-
lını artırmaqdadır. Əslində, sözügedən terror 
aktı ilə bağlı İrana yönəlik narazılığın başlıca 
səbəbi də məhz bununla bağlıdır. Terror ak-
tının siyasi dairələr tərəfindən təşkili ehtimalı 
İranın anti-Azərbaycan siyasətinin açıq terror 
müstəvisinə keçdiyini göstərir. Lakin hadisələrin 
gedişatı göstərir ki, əslində, Azərbaycan 
dövlətinə yönəlik terror aktı təkcə səfirliyə hü-
cumla yekunlaşmayıb və sonrakı mərhələdə 
də zəncirvari şəkildə davam etdirilib. Terrordan 
sonrakı terrorun necə, hansı şəkildə baş verdi-
yini anlamaq üçün bəzi faktlara nəzər salmaq 
kifayətdir.

Bu faktlardan biri hadisədən dərhal sonra 
terrorçunun İran televiziyaları qarşısına çıxa-
rılması, onun ictimaiyyətə, az qala, qəhrəman 
kimi təqdim edilməsidir. 

Əvvəlcədən planlaşdırdığı ssenariyə uyğun 
olaraq, terrorçunu televiziya qarşısına çıxaran 
rəsmi Tehran, ona törətdiyi qanlı əmələ haqq 
qazandırmağa, baş verənlərə görə Azərbaycan 
səfirliyini ittiham etməyə imkan verir. İran rejimi 
bununla hadisələrin mahiyyətini  ictimaiyyətə 
fərqli şəkildə təqdim etməyə çalışır, qanlı 

cinayətin siyasi məqsədli terror aktı deyil, adi 
bir ailə-məişət hadisəsi olması ilə bağlı yanlış 
rəy formalaşdırmağa cəhd edir. Terrorçudan 
qəhrəman düzəldən, onu milyonların qarşısında 
aydan arı, sudan duru biri kimi çıxarmağa çalı-
şan İranın bu addımı rəsmi Tehranın elementar 
siyasi əxlaqdan məhrum olduğunu göstərir. 

Hadisədən dərhal sonra qatilin qəhrəman 
obrazında efirlərə çıxarılması faktı, səfirliyə 
edilən terror aktından sonra İranın Azərbaycan 
dövlətinə qarşı siyasi-mənəvi müstəvidə həyata 
keçirilən ikinci terror aktı kimi qiymətləndirilə 
bilər.  Bu fakt onu deməyə əsas verir ki, İran baş 
verən terror aktına görə nəinki özünü müqəssir 
bilmir, əksinə, baş verən cinayətin zərurətdən 
irəli gəldiyini, terrorçunun belə bir cinayət 
törətmək üçün mənəvi haqqa sahib olduğunu 
təlqin etməyə çalışır. Başqa sözlə desək, İran 
dövləti fiziki terror aktını mənəvi müstəvidə 
həyasızcasına davam etdirir.  

Səfirliyə edilən qanlı hücum əməliyyatından 
sonra ölkəmizə qarşı həyata keçirilən növbəti 
terror aktı Tehranın polis rəisi Hüseyn Rəhiminin 
verdiyi açıqlama oldu. Terrorçunun səfirliyə “iki 
azyaşlı uşağı ilə birlikdə” daxil olduğunu bildirən 
polis rəisi, hadisənin şəxsi problemdən qay-
naqlandığını vurğuladı. Halbuki, terror aktı ilə 
Tehranın polis rəisinin məlum bəyanatı arasın-
dakı qısa zaman kəsimi terror hadisəsi  ilə bağlı 
hətta ilkin araşdırmanın aparılması üçün yetərli 
deyildi. Belə olan halda polis rəisinin terror ak-
tının ailə-məişət zəminindən qaynaqlandığı 
ilə bağlı qənaətə necə, hansı faktlar əsasında 
gəldiyi sual doğurur. Bu fakt bir daha onu 
göstərir ki, terror aktı İrandakı siyasi dairələr 
tərəfindən öncədən planlaşdırılan bir hadisə 
olub. Hadisədən sonra kimin hansı açıqlama 
verəcəyi, hansı addımın hansı ardıcıllıqla atı-
lacağı qabaqcadan müəyyən edilib və Tehra-
nın polis rəisi də sözügedən ssenari əsasında 
üzərinə düşən missiyanı icra edib.

Polis rəisinin terrorçunun səfirliyə iki azyaşlı 
uşaqla gəlməsi ilə bağlı dediklərinə gəlincə, bu-
nun özü də rəsmi Tehranın riyakarlığından xəbər 
verir. Birincisi, videogörüntülərdən də məlum 
olduğu kimi, uşaqların heç biri səfirlik ərazisinə 
daxil olmur, binanın qarşısındakı avtomobildə 
gözləyir. İkincisi, uşaqların terrorçu ilə eyni 
avtomobilə əyləşdirilməsi də qabaqcadan plan-
laşdırılan və terror aktına məişət zəminində baş 
verən cinayət donu geyindirməyə xidmət edən 
bir addım olub. Terror aktının təşkilatçıları bu-
nunla belə bir fikir formalaşdırmağa çalışıblar 
ki, heç bir terrorçu terror aktı törədəcəyi yerə 
öz övladları ilə gəlməz, onları təhlükəyə atmaz. 
Əgər gəlibsə, deməli bu terror aktı öncədən 
planlaşdırılan, siyasi məqsədlərə xidmət edən 
akt olmayıb və daha çox “ani qəzəbdən” qay-
naqlanıb.

Tehranın polis rəisinin hadisənin şəxsi 
problemlərdən qaynaqlanması ilə bağlı açıqla-
ması ölkəmizə qarşı həyata keçirilən terror ak-
tının üçüncü mərhələsini təşkil edir.  Bu açıq-
lamada məqsəd hadisələrin miqyas və önəmini 
kiçiltmək, rəsmi Tehranı hücumla bağlı bütün 
şübhə və ittihamlardan qorumaqdır. 

Həmçinin, terrorçunun Azərbaycan səfirliyi 
önünə uşaqlarla birlikdə göndərilməsi faktı, İra-

nın azyaşlılardan belə terror aləti kimi istifadə 
etdiyini göstərir. Məhz bu amil Azərbaycan 
tərəfindən beynəlxalq ictimaiyyətin və 
təşkilatların diqqətinə çatdırılmalı, İranın uşaq 
hüquqları üzərindən siyasi alver həyata keçirdiyi 
ifşa olunmalıdır.

Azərbaycan səfirliyinə hücumdan sonra Teh-
ranın mənəvi-psixoloji baxımdan ölkəmizə qarşı 
həyata keçirdiyi terrorun dördüncü mərhələsi 
İranın hələ də ona yönəlik ittihamları qəbul 
etməməsi, hadisəyə görə üzr istəməməsidir. 
Bu fakt onu göstərir ki, İran baş verənlərə görə 
özünü müqəssir saymır və terror aktına görə 
cavabdehlik daşımadığını hesab edir. Halbu-
ki, hadisənin hansı zəmində baş verməsindən, 
nədən qaynaqlanmasından asılı olmaya-
raq, baş verənlərə görə yeganə məsuliyyət 
İran dövlətinin üzərinə düşür. Buna görə də 
İran dövləti baş verənlərə görə Azərbaycan 
tərəfindən üzr istəməli, öz təəssüf və peşman-
lığını bildirməlidir. Ancaq İranın davranışların-
dan nəinki peşmanlıq hiss edilmir, Tehran adi 
bir üzr istəməyə belə lüzum görmür. Terroru 
qəhrəmanlıq, üzrü qəbahət hesab edən İranın 
bu davranışı onun siyasi-diplomatik əxlaqdan 
məhrum olduğunu, ölkəmizə qarşı mənəvi ter-
roru davam etdirdiyini göstərir. Lakin İran unut-
mamalıdır ki, Azərbaycan dövləti, Prezidenti 
terrora, onun hər cür təzahür formasına qarşıdır 
və  buna qarşı barışmaz mövqeyini dəfələrlə 
bəyan edib. 44 günlük Vətən müharibəsində 
dövlətimizin erməni terrorizminə tutduğu divan 
da rəsmi Bakının bu məsələdə heç bir güzəşt 
tanımadığını göstərir. Bu isə o deməkdir ki, 
Azərbaycana qarşı açıq-gizli formada terror 
siyasəti yürüdən İran da, gec-tez öz əməllərinə 
görə cavab vermək, hesab ödəmək məcburiyyəti 
qarşısında qalacaq. Və o gün yetişəndə, İranın 
sadəcə üzr istəməsi Azərbaycana qarşı törətdiyi 
cinayətləri bağışlamaq üçün kifayət etməyəcək. 

Seymur ƏLİYEV

Terrordan 
sonrakı terror...

Və ya İranın siyasi əxlaq problemi

İrandan və Ermənistandan Xankəndiyə  
silah-sursat, narkotik daşınmasının qarşısı alınıb

Laçın-Xankəndi yolunda fədakarlıq göstərən gənclərimiz düşmənə 49 
gündür ki, gözdağı verirlər. Aksiya iştirakçıları faydalı qazıntı yataqlarının 
qanunsuz talanmasını dayandırmağı israrla tələb edir və tələbləri yerinə 
yetirilənə qədər aksiyanı davam etdirəcəklərini bildirirlər. 
Yerli və xarici mediada yayılan 

görüntülərdən müşahidə etmək olur 
ki, aksiya başladığı gündən etibarən 
sülhməramlı kontingentə və Qırmızı 
Xaç Komitəsinə məxsus yüzlərlə av-
tomobil heç bir maneə olmadan rahat 
hərəkət edə bilirlər. Ermənilər, habelə 
onların lobbisinin asılılığında olan və 
siyasi oyuncağa çevrilən bəzi qurumlar 
etiraz aksiyasını “blokada” kimi təqdim 
etməyə çalışsalar da, həqiqət dünya 
mediasında öz sözünü deyir. Yol Rusi-
ya sülhməramlılarının daşıdığı huma-
nitar yüklər, Beynəlxalq Qırmızı Xaç 
Komitəsinin nümayəndələrinin, eləcə 
də Qarabağda yaşayan ermənilərin, 
o cümlədən uşaqların və xəstələrin 
gediş-gəlişi üçün açıqdır.

Hazırda yol vasitəsilə 
Ermənistandan silah-sursat daşınma-

sının qarşısı alınıb, təbii sərvətlərin qa-
nunsuz şəkildə Ermənistana aparılması 
da dayandırılıb. İran avtomobilləri də 
humanitar yardım adı ilə Ermənistana 
silah-sursat, narkotik maddələr daşıya 
bilmir. Xankəndidə yaşayan ermənilər 
qondarma dövlət naziri Ruben Vardan-
yan və onun kimilərdən onlara arxa-
dayaq olmayacağına anladıqları üçün 
etiraz edir, Azərbaycandan kömək 
istəyirlər. Digər tərəfdən daha da var-
lanmaq ehtirasının boşa çıxdığını görən 
Vardanyan da ərazilərimizdə yaşayan 
erməni əhalisinə işgəncə verir, onla-
ra gətirilən təminatları mənimsəməklə 
məşğuldur.  

Özbəkistanın nüfuzlu www.xa-
bar.uz, darakchi.uz, azon.uz, www.
qalampir.uz, marifat.uz saytlarında 
Ermənistanın Azərbaycan torpaqların-

da törətdiyi ekoloji terror, azərbaycanlı 
ekofəalların etiraz aksiyasına dair silsilə 
məqalələr dərc olunub. Məqalələrdə 
Ermənistanın Azərbaycan torpaqlarını 
otuz ilə yaxın işğal altında saxlama-
sı, yaşayış məntəqələri, tarixi və dini 
abidələrin, infrastrukturun tamamilə 
dağıdılması, ərazilərimizdə əsl ekoloji 
terror həyata keçirməsi, flora və fauna-
ya qarşı vandallıq və regionda ekoloji 
fəlakətin yaşanmasına dair fikirlər yer 
alır. Qeyd olunur ki, Azərbaycan tor-
paqlarının Ermənistan tərəfindən işğalı 
zamanı geniş mədəni və ekoloji van-
dallıq həyata keçirilib və Azərbaycan 
dövləti öz suveren hüququndan istifadə 
edərək, bu cinayətlərə və ziyana görə 
Ermənistana qarşı beynəlxalq vəsatət 
qaldıra bilər.

Azərbaycan ərazilərində faydalı 
qazıntı yataqlarının qanunsuz istisma-
rının dayandırılmasını, "Qızılbulaq" və 

"Dəmirli" mədənlərində monitorinqin 
keçirilməsinə icazə verilməsini tələb 
edən azərbaycanlı könüllü gənclərin 
və ekoloqların Laçın-Xankəndi yolunda 
keçirdikləri dinc etiraz aksiyasının əks-
sədası artıq dünyanın hər tərəfindən 
eşidilir. Bir sıra müstəqil xarici KİV-də 
Rusiya sülhməramlılarının nəzarəti 
altında olan Azərbaycan ərazilərində 
təbii sərvətləri, faydalı qazıntı yataqla-
rının ermənilər və onları dəstəkləyən 
xarici şirkətlər tərəfindən qanunsuz və 
vəhşicəsinə istismar olunmasına dair 
materiallar dərc edilir, Azərbaycanın 
ictimaiyyət nümayəndələri, ekoloji 
fəalları isə bu cinayətə görə dinc aksi-
yalar keçirərək, beynəlxalq ictimaiyyətin 
diqqətini cəlb etmək istəyirlər.

R.ABİŞOV,  
“Xalq qəzeti”

Ekoaksiyanın gündəliyi

Dünyada İran görməsəm, qorxmaram!
Yaxud islamafobiyadan qurtuluşla bağlı bir neçə söz

Həmişə bildiririk ki, dünyada islamafob düşüncələr baş alıb gedir. Bu meyilin ayrı-ayrı ölkələrin dövlət 
siyasətinə çevrildiyini də vurğulayırıq. Onu da deyirik ki, həmin siyasətin təsiridir ki, müxtəlif ölkələrin 
cəmiyyətlərində müsəlmanlara qarşı münasibət acınacaqlıdır. Dahi Sabirin təbirincə söyləsək, harda 
müsəlman görürlər, qorxurlar. Gəlin, düşünək görək, dünya niyə müsəlmanlardan qorxur? Axı anti-İslam 
siyasətini formalaşdıran, ona müqavimət və barışmazlıq ruhu verən, məhz, bu qorxudur. Olmazmı ki, 
bəşəriyyət İslam qorxusundan, müasir terminlə ifadə etsək, islamafobiyadan qurtulsun?

Əlbəttə, burada orta əsr səlib yürüşlərinin yır-
tıcı mahiyyətindən danışa bilərik. Tarixin yeni və 
müasir dövrü üçün xarakterik sayılan İslam dini 
üzərində formalaşdırılmış qorxunun imperialist 
siyasətə bəhanə mahiyyəti daşıyan seqment oldu-
ğunu da önə çəkməyimiz mümkündür. Ancaq bu 
yerdə yadımıza “Nəsimi” filmindəki məşhur epo-
zod düşür. Nəsiminin sərbəst buraxmaq əmrinə 
ətrafdakı din xadimlərinin narazılığını görən 
Əmir Teymur demişdi: “Hanı sizin kəlamınızın 
kəraməti?! Nə vaxtadək, mən baş kəsməklə qalib 
gələcəm?!” 

İndi soruşuruq: nə üçün İslam dininin kəlamları 
deyil, kəsdiyi başlar, edamları üzdədir. Bəli, bildik, 
dinimizə düşmənçilik var, siyasəti və sair məqamlar 
da öz yerində. Ancaq nə olsun? Niyə İslam alət ola 
bilir? Səbəb nədir? Bəlkə, azacıq stereotiplərdən 
kənar durub, təqsiri müsəlmanların özlərində axta-
raq, dünyada yox? 

Elə ondan başlayaq ki, nə üçün sayı 2 milyard 
olan müsəlmanlar planetdə özlərini, böyük he-
sabla, sanki, azlıq kimi aparırlar? Axı bu düşüncə 
ətrafda onlara qarşı yad münasibət formalaş-
dırır. Həm də ona görə bu münasibət formalaşır 
ki, müsəlmanlar İslamı məişət normasından çox, 
hansısa müstəsna ucalığa qaldırırlar. Ən pisi 
isə budur ki, o ucalığa izah verə bilmirlər. Nəticə 
etibarilə, görünən ucalıq deyil, sabun köpüyü 
olur. Bəli, bu gün İsveçdə, Hollandiyada və digər 
ölkələrdə dinimizin müqəddəs kitabı olan, “Qurani-
Kərim”ə qarşı həqarətli davranış da məhz həmin 
sabun köpüyü kimi təqdim edilmiş mahiyyətə qar-
şı açılmış cəbhədir. Qorxunun fromalaşdırdığı və 
asanlıqla manipulyasiya predmetinə çevrilə bilən 
psixoloji cəbhədir bu...

Yenə də bildirək - məsələnin siyasət tərəfini 
kənara qoyuruq. Soyuq düşünüb bu siyasətin 
mənfi tərəflərinə tuş gəlməmək, alətə çevrilməmək 
üstünlüyünün zəruriliyini qabartmaq niyyətindəyik. 
Axı müdrik adam ilə ağıllı adamın fərqi ondadır ki, 
ikinci çətinliyə düşüb ondan çıxmağı bacarırsa, 
birinci çətinliyə düşmür. Olmazmı ki, İslam dininə 
mənsubluq çətinlik yaratmasın? Məsələ ayrı-ayrı 
fərdlərdə deyil, ümumən soruşuruq. Əslində su-
alımız ritorikdir. Çünki cavab gördüklərimizdən 
gəldiyimiz qənaətdir – olmaz, yaxud olmur. 
Təəssüf ki, belədir.

Bəli, dünyada xristian həmrəyliyi var. Məsələ 
heç də onda deyil ki, buna qarşı İslam həmrəyliyi 
kimi anlayışı mütləq qoyaq, ona hansısa fərqli 
sima və məzmun qazandıraq. Çünki bu yanaşma 
dinin sözdə əlahiddəliyi və müqəddəsliyi anlamını 
verir, sadəlikdən və səmimilikdən uzaqlaşır. Axı 
hər insan özü ayrılıqda dünyadır. Onun hansı dinin 
daşıyıcısı olması önəmli deyil... 

Düşünək ki, müqəddəs kimi bəyan edilən, 
şişirdilən hər şeyə mütləq əl uzadanlar, loru desək, 
mız qoyanlar tapılır. Bu, ümumən insanlığın 
mahiyyətidir. Hər kəsə öz müqəddəsliyi önəmlidir. 
Həm də nəzərə alaq ki, müqəddəslik üçün 
mübhəmlik də şərtdir. Yəni, müqəddəslik həm 
də fərdidir, hərə onu öz daxilində yaşatmalıdır. 
Bəli, daxilində yaşatmalıdır və deməli, vacib olan 
əməldir. Əməlin tərkib hissəsi kimi İslam ehkamla-
rına riayət üstün tutula bilər. Fəqət bu üstünlüyün 
nümayişi, digərlərinin aşağılanması, müsəlman 
aləmində dəb olan kafir kimi qiymətləndirilməsi, 
azlığın özünə xas əlahiddəliyi yersiz yerə meyda-
na çıxarması anlamı verir. Bu halda toxunulmazlıq 
pozulur. 

Xristian həmrəyliyinin qəsbkarlıq niyyətlərindən 
irəli gəldiyini də bir kənara qoyuruq. İslam 
həmrəyliyi kimi təqdim edilən hərəkət və davra-
nışların nə səbəbə xristian həmrəyliyindən qay-
naqlanmış siyasət naminə alətə çevrilməsindən 
danışırıq. Əsl problem məhz bundadır. Prob-
lem hansısa müsəlmanın etdiyi hərəkətin xris-
tianın siyasətindəki elementin bir hissəsinə 
çevrilməsindədir. Bu, müsəlman-xristian qarşı-
durmasının tərkib hissəsi deyil. Bu, İslamın daxili 
işidir. Yəni, özünün, bilavasitə,  həll etməli olduğu 
problemdir. 

***
Baxın, Azərbaycanda biz İslamın tam fərqli 

modelini görürük. Modelimiz dünyəviliyə əsaslanır. 
Əbəs yerə konstitusiyamızda dinin dövlətdən ayrı 
olduğu vurğulanmır. Bu vurğulanma, eyni zaman-
da, dinin məişətimizin bir hissəsinin olduğunun 
göstərisidir. Bu vurğulanma, həmçinin, ifrata yol 
verməyən modelə sahibliyimizdir. 

Ölkəmizə ilk dəfə təşrif buyurmuş bir əcnəbinin 
İslam dövləti kimi bizdə gördüyü fərqli mənzərədən 
yaxşı mənada heyrətə gəldiyinin şahidi çox olmu-
şuq. Axı, həmin əcnəbinin Azərbaycanla bağlı 
İslam ölkəsi təsəvvürü bura gəlməyənədək fərqli 
olub. Biz o fərqliliyə hakim kəsilmiş mənfi çalarla-
rı aradan qaldırmışıq. Hələ də bu işlə məşğuluq. 
Hələ də istədiyimiz nəticəyə nail olmamışıq. Hələ 
də kimlərinsə gözündə şiə fundamentalizminin 
hakim kəsildiyi məmləkətik. Bu ziyanlı qənaətin 
səbəbini bir müsəlman kimi özümüzdə axtaraq. 
Fikirləşək ki, dahi Sabir əbəs yerə müsəlman 
görəndə qorxmurdu. Nəzərə alaq ki, o qorxu, həm 
də İslamın ənənəvi doqmalarından uzaqlaşmaq, 
cəhalətə və mövhümata cəbhə açmaq məramına 
əsaslanmış çağırış idi. 

Bu gün dünyada İslam deyəndə yada düşən ter-
rorizmdir. Yuxarıda da qeyd etdik, bu düşünəcəni 
siyasi amillər şərtləndirir. Siyasətə alət olmağın 
yolverilməzliyindən də bəhs etdik. Onu da vurğula-
dıq ki, müqəddəslik onun toxunulmaz mahiyyətini 
saxlayan mübhəm təbiətə malikdir. Bəs, nə edək? 
Bu gün İran kimi bir islam respublikası siyasətində, 
davranışında, elə öz əhalisinə münasibətində də 
qeyri-səmimi yol tutursa, qeyri-insani davranışlar 
nümayiş etdirirsə, özünün terrorçu mahiyyətini 
ortaya qoyub nələrsə edirsə, işimiz çox çətindir. 
Həm də ona görə ki, biz İranın qonşuluğunda-
yıq. Həm də ona görə ki, İran ölkəmizə İslam dini 
adı altında saxtakarlığı, gerçək din adına uyğun 
gəlməyən mənasız mühafizəkarlığı, mövhümatı 
ixrac edir. Dünyanın nəyi görmək istədiyini, möv-
cud sahədəki qeyri-səmimiliyi bir kənara qoyuruq, 
fakt budur ki, onun gördüyü, gördürüldüyü İslam 
məhz İrandakı teokratiyadır, məzhəbçiliyə, digər 
dinlərə münasibətdə dözümsüzlüyə, qeyri-tolerant 
münasibətə əsaslanmış dövlət siyasətidir. Multikul-
tural dəyərləri yüksək tutan müstəqil Azərbaycan 
Respublikasının İrana qarşı mübarizəsində ən bö-
yük amil bu olmalıdır. Çünki bu şər imperiyası qal-
dıqca dünyada islamafobiya da hökm sürəcəkdir. 
Bu, İranın Ermənistana yardımından, işğalçını 
dəstəkləməsindən də qorxulu durum formalaşdı-
ran təmayüldür. Həm də ona görə ki, şər impe-
riyası bir yerdə dayanmır. Din adı altında ətrafı 
zəhərləyir. Ortaya özünün həqiqi İslama aid olma-
yan alternativini qoyur. Bax, elə həmin o fanatik 
alternativlikdir ki, onun basqı gücünün böyüklüyü 
Azərbaycanın və Türkiyənin, ümumilkdə türk dün-
yasının bəşəriyyətə təqdim etdiyi islami dəyərlərin 
qəbulolunma faizini aşağı salır. Bunun nəticəsidir 
ki, Bakıya gəlib İslam dininin dünyəvi strukturuna 
əyani şahidlik edən hansısa əcnəbi azacıq qeyri-
müəyyənliklər şəraitində ölkəmizdə gördüklərini 
unudub, İslamı İrandakı edam kranlarının timsa-
lında təsəvvürə gətirir. Elə həmin təsəvvürə uyğun 
da davranır.

Bəli, İrana qarşı açılmış cəbhə, həm də dini-
mizin qorunması naminədir. Bu mübarizə İsla-
mın dünyaya mütərəqqi təqdimatı naminə olan 
mübarizədir. Bu mübarizə ümumən din pərdəsi 
altında oynanılan oyunlara qarşı açılmış savaşdır. 
Burada fars şovinizminin Azərbaycana qarşı ərazi 
iddiaları, müstəqil respublikamızın varlığını qəbul 
etməməsi reallığı da vacibdir. İranda yaşayan və 
sayı 40 milyona çatan soydaşlarımızın din adına 
saxtakarlıqdan qurtuluş savaşıdır bu mübarizə. Bu 
mübarizə dünyanın müxtəlif ölkələrində İslam dini 
ehkamlarına qarşı həqarətin aradan qaldırılması 
naminə ortaya qoyulacaq iradədir. Nəhayət, bu 
mübarizə türk varlığı və kimliyinin İslama sahib-
lik və onu dünyada qardaşlıq, birlik və bərabərlik 
naminə təlqin edəcəyi mübarizədir. 

Ə.RÜSTƏMOV, “Xalq qəzeti”

Zahidan əhalisi üsyana qalxıb
İranda hökumət əleyhinə etirazlar 
davam edir. Dünən Zahidan 
şəhərində əhali Xameneiyə qarşı 
üsyana qalxıb. Bu barədə “Azad 
İran” “Telegram” kanalında 
məlumat verilib.

Bildirilib ki, acınacaqlı vəziyyətdə 
yaşamaqdan bezmiş əhali genişmiq-
yaslı nümayiş keçirərək rejim əleyhinə 
şüarlar səsləndiriblər: “Süfrələrimiz 
boşdur, Xamenei canidir! Ölüm olsun 
Xameneiyə!”

Repressiv hökumət qüvvələri eti-
razçı əhaliyə hücum edib. Yaralanan-
lar və həbs edilənlər olub. 

Zahidan şəhərində tanınmış ağsaqqal Hacı 
Xudarəhim Mənduzehi hökumət məmurları 
tərəfindən öldürülüb. Bəluc fəallarının verdiyi 
məlumata görə, o, yanvarın 27-də gecə saat-
larında mülki geyimli təhlükəsizlik məmurları 
tərəfindən güllələnib.

Bu hadisə etnik bəluclar arasında geniş əks-
səda doğurub və Tehran rejiminə qarşı kütləvi 

aksiyalara çağırışlar edilib. Qeyd edək ki, keçən 
il noyabrın 24-də Sistan və Bəluçistanda Ama-
nullah Baczehi adlı ağsaqqalın öldürülməsindən 
sonra da geniş etiraz nümayişləri keçirilmişdi.

İranın Əhvaz şəhərində isə xalqa divan tu-
tan radikal “Bəsic” qüvvələrinə məxsus baza 
azadlıqsevərlər tərəfindən yandırılıb.

“Xalq qəzeti”

